
შემაჯამებელი მიმოხილვა და რეკომენდაციები
საქართველოს კონსტიტუციისა და ქვეყნის მიერ საერთაშორისოდ აღიარებული სახელმძღვანელო 
პრინციპების მიხედვით, სახელმწიფო უზრუნველყოფს ეკონომიკური უფლებების დაცვას 
და ადმინისტრაციული ორგანოს მხრიდან ამ უფლებების დარღვევის პრევენციას. ამ მხრივ 
მნიშვნელოვანია ბიზნესომბუდსმენის, როგორც   მეწარმეთა უფლებებისა და კანონიერი ინტერესების 
დამცველის, ასევე ბიზნესსუბიექტების დარღვეული უფლებების აღდგენაში ხელშემწყობის როლი.

2018-2021 წლებში ბიზნესომბუდსმენის საქმიანობის ეფექტიანობის დასადგენად სახელმწიფო 
აუდიტის სამსახურმა ჩაატარა  აუდიტი, რომლის შედეგად გამოვლინდა შემდეგი მიგნებები:

ბიზნესომბუდსმენის აპარატის დებულების გარეშე საქმიანობა 

კანონის შესაბამისად, ბიზნესომბუდსმენის უფლებამოსილების განხორციელების უზრუნველსაყოფად, 
იქმნება ბიზნესომბუდსმენის აპარატი, რომლის სტრუქტურა და საქმიანობის წესი უნდა 
განსაზღვრულიყო დებულებით. დებულების არარსებობის გამო, შეუძლებელია შეფასდეს აპარატის 
საქმიანობა, სტრუქტურა, თანამშრომელთა შორის უფლება-მოვალეობების გადანაწილება და, 
შესაბამისად,  რამდენად ეფექტიანად ხორციელდება არსებული  საკადრო რესურსის გამოყენება.  

ბიზნესსუბიექტების განცხადებებზე რეაგირების ნაკლოვანებები

კანონმდებლობის შესაბამისად,  თუ ადმინისტრაციული ორგანოს გადაწყვეტილება/
ქმედება უშუალოდ ახდენს გავლენას მეწარმის უფლებებსა და კანონიერ ინტერესებზე, იგი 
უფლებამოსილია წარუდგინოს განცხადება ბიზნესომბუდსმენს. ზოგიერთ შემთხვევაში, 
აპარატის მიერ სრულყოფილად ვერ იქნა წარმოდგენილი განცხადებები და მათზე  რეაგირების 
შედეგების  შესახებ განმცხადებლებისათვის გაგზავნილი წერილობითი პასუხები. 

აპარატის განმარტებით, რიგ შემთხვევებში ბიზნესსუბიექტების მიმართვები და მათზე პასუხი 
ზეპირი კომუნიკაციით ხორციელდებოდა; ასევე  ზოგიერთ შემთხვევაში  არ  ხდებოდა 
მიღებული  მიმართვების და რეაგირებისთვის კანონმდებლობით დადგენილი ვადების დაცვის 
დოკუმენტურად დადასტურება.

აქედან გამომდინარე, ვერ მივიღეთ საკმარისი დოკუმენტური რწმუნება, აპარატის მიერ 
მიღებულ განცხადებებზე დროული და სრულყოფილი რეაგირების შესახებ.  

განცხადებების მიღების ელექტრონული პორტალის ტექნიკური ხარვეზები

მსოფლიო ბანკის ჯგუფის  საერთაშორისო საფინანსო კორპორაციის საკონსულტაციო პროექტის 
მხარდაჭერით, 2018 წლის 1 ივნისიდან  ბიზნესომბუდსმენის ოფისთან ელექტრონულად 
დაკავშირების მიზნით, აპარატში ფუნქციონირება დაიწყო განცხადებების მიღების 
ელექტრონულმა პორტალმა. თუმცა, ტექნიკური გაუმართაობის გამო, ვერ იქნა მიღწეული მისი 
შექმნის მიზანი, გამარტივებულიყო მეწარმეების პრობლემების ბიზნესომბუდსმენამდე მიტანის 
პროცესი  და, შესაბამისად, გაზრდილიყო კომუნიკაციის ეფექტიანობა.

დოკუმენტურად დაუდასტურებელი გაცემული რეკომენდაციები და შუამდგომლობები

განცხადების განხილვის შედეგებიდან გამომდინარე, ბიზნესომბუდსმენი გასცემს 
რეკომენდაციას ან შუამდგომლობას. მათი ეფექტიანი აღსრულებისათვის და, შესაბამისად, 
აპარატის გამართული ფუნქციონირებისათვის, აუცილებელია ინსტიტუციური მეხსიერების 
არსებობა, რომელიც უნდა ჩამოყალიბდეს რეკომენდაცია/შუამდგომლობის დოკუმენტირებით. 
რეკომენდაციის ან შუამდგომლობის გაცემა რიგ შემთხვევებში დოკუმენტურად არ დასტურდება, 
რაც ვერ უზრუნველყოფს აპარატში ინსტიტუციური მეხსიერების არსებობას და ხელს უშლის 
საკითხებისადმი სისტემურ მიდგომას.

რეკომენდაციების შესრულების მონიტორინგის ნაკლოვანებები

ბიზნესომბუდსმენის საქმიანობის ეფექტიანობის ინდიკატორია შედეგი:  გათვალისწინებულია 
თუ არა მისი  შუამდგომლობები და გაცემული რეკომენდაციები ადმინისტრაციული ორგანოების 
მიერ. ბიზნესომბუდსმენი უნდა  ახორციელებდეს ადმინისტრაციული ორგანოსთვის გაგზავნილი 
რეკომენდაციის  შესრულების მონიტორინგს.  იგი  უფლებამოსილია  ადმინისტრაციული 
ორგანოდან გამოითხოვოს შესაბამისი დოკუმენტაცია, რასაც აპარატი პრაქტიკულად არ 
იყენებს. 

აპარატის მიერ ვერ იქნა წარმოდგენილი ადმინისტრაციული ორგანოს წერილობითი პასუხები 
რეკომენდაციების ნაწილობრივ ან სრულად გაუთვალისწინებლობის  შესახებ, სათანადო 
დასაბუთებით. შესაბამისად,  გაურკვეველია რის საფუძველზე მიიღეს ადმინისტრაციულმა 
ორგანოებმა გადაწყვეტილებები. 

აპარატის  ინფორმაციით, რეკომენდაციის შესრულების მონიტორინგის პროცესში, უმეტეს 
შემთხვევაში, ადმინისტრაციულ ორგანოსთან კომუნიკაცია ხორციელდება არა წერილობითი, 
არამედ ზეპირი ფორმით.  

ბიზნესომბუდსმენის მიერ გაცემული რეკომენდაციების შესრულების მონიტორინგის პროცესი 
დოკუმენტურად ვერ დასტურდება, რაც რეკომენდაციების შესრულების კონტროლის 
მექანიზმების ნაკლოვანებაზე მიუთითებს.

საინფორმაციო-საკონსულტაციო საქმიანობის ნაკლოვანებები 

ბიზნესომბუდსმენის საქმიანობის ცნობადობის და აქტივობის ძირითადი კომპონენტია  
საინფორმაციო-საკონსულტაციო საქმიანობა, სამიზნე ჯგუფებთან ინტენსიური კომუნიკაცია, 
სხვადასხვა ტიპის კვლევით მათი მოლოდინებისა და საჭიროებების განსაზღვრა.

გამოვლინდა, რომ ბიზნესომბუდსმენის აპარატს არ გააჩნია ინფორმაცია ბიზნესსექტორში 
მისი საქმიანობის და უფლებამოსილების ცნობადობის შესახებ. ბიზნესსექტორში ცნობადობის 
ნაკლებობით შეიძლება აიხსნას ის ფაქტი, რომ გარკვეულ შემთხვევაში ბიზნესომბუდსმენს 
მიმართავენ ისეთ საკითხებზე, რომლებიც სცილდება მის კომპეტენციას. ამასთანავე, 2018-2021 
წლებში ბიზნესომბუდსმენის აპარატის მიერ არ განხორციელებულა საკმარისი ღონისძიებები 
მისი საქმიანობის ცნობადობის ამაღლების მიზნით.

გამოვლენილ გარემოებებსა და ნაკლოვანებებზე სახელმწიფო აუდიტის სამსახურმა გასცა 
შესაბამისი რეკომენდაციები, რომელთა გათვალისწინების შემთხვევაში, შესაძლებელი იქნება 
გაუმჯობესდეს პროცესის ეფექტიანობა და პროდუქტიულობა:

რეკომენდაცია N1
აპარატის და შესაბამისად, საკადრო რესურსების ეფექტიანად გამოყენების მიზნით, 
მიზანშეწონილია შემუშავდეს და დამტკიცდეს ბიზნესომბუდსმენის აპარატის დებულება, 
სადაც მკაფიოდ გაიწერება სტრუქტურული ერთეულების ფუნქციები, მოვალეობები, 
ანგარიშვალდებულება და მუშაობის ზოგადი პრინციპები.  

რეკომენდაცია N2
ბიზნესსუბიექტების მიერ წარმოდგენილი განცხადებების მიღების,  მათი განხილვის შედეგად  
მიღებული გადაწყვეტილების წარდგენის პროცესის სრულყოფილად წარმართვის მიზნით, 
მიზანშეწონილია ბიზნესომბუდსმენის აპარატმა  დანერგოს ელექტრონული მართვის ისეთი 
პროგრამა, რომელშიც ინტეგრირებული იქნება ყველა საჭირო ფუნქცია.  

რეკომენდაცია N3
მიღებული გადაწყვეტილებების ეფექტიანი აღსრულების, ინსტიტუციური მეხსიერების 
ჩამოყალიბების  და შესაბამისად, აპარატის გამართული ფუნქციონირების მიზნით, 
ბიზნესომბუდსმენის აპარატმა დანერგოს კონტროლის შესაბამისი მექანიზმები, რომელიც 
უზრუნველყოფს გაცემული რეკომენდაციებისა და შუამდგომლობების სათანადო დოკუმენტურ 
დადასტურებას. 

რეკომენდაცია N4
ბიზნესომბუდსმენის მიერ გაცემული რეკომენდაციების მონიტორინგის პროცესზე  კონტროლის 
მექანიზმების გასაუმჯობესებლად, მიზანშეწონილია შესაფერისად დადოკუმენტირდეს 
გაცემული რეკომენდაციების შესრულების მდგომარეობა.

რეკომენდაცია N5
სამიზნე ჯგუფების საჭიროებების განსაზღვრის, კრიზისული სიტუაციების მართვის, პრევენციული 
საქმიანობის ეფექტიანად წარმართვისა და გაუთვალისწინებელი სიტუაციების მინიმუმამდე 
დაყვანის მიზნით, აპარატმა შეიმუშაოს ღონისძიებების ისეთი გეგმა, რომელიც ხელს შეუწყობს 
ბიზნესომბუდსმენის უფლებამოსილების და საქმიანობის ძირითადი პრინციპების შესახებ  
ცნობადობის ამაღლებას.

აუდიტის მოტივაცია
საქართველოს მთავრობის მიერ დამტკიცებული „2019-2022 წლებისათვის ქვეყნის ძირითადი 
მონაცემები და მიმართულებების“1 თანახმად, პრიორიტეტულ მიმართულებად არის მიჩნეული 
საქართველოს ევროპულ და ევროატლანტიკურ სივრცეში სრულფასოვანი ინტეგრაცია, 
დემოკრატიული ინსტიტუტების შემდგომი განვითარება და გაძლიერება, დემოკრატიის მაღალ 
სტანდარტსა და ეკონომიკურ ზრდას შორის ბალანსის შენარჩუნება, მცირე და საშუალო ბიზნესის 
ხელშეწყობა, მეწარმეობისა და დამწყები ბიზნესის წახალისება, მსოფლიო ეკონომიკურ 
სისტემაში ქვეყნის ინტეგრირება, მცირე, მოქნილი და ეფექტიანი საჯარო სამსახური.

ბიზნესის განვითარებისა და ეკონომიკური სტაბილურობის შესაქმნელად, მნიშვნელოვანია 
ჯანსაღი ბიზნესგარემო, რაც დამოკიდებულია ქვეყანაში არსებულ პოლიტიკურ, ეკონომიკურ 
და სამართლებრივ ფაქტორებზე. 

პოლიტიკური ფაქტორის პოლიტიკური ფაქტორის ძირითადი დანიშნულება ქვეყანაში სტაბილური  გარემოს 
ფორმირებაა;

ეკონომიკური ფაქტორი ეკონომიკური ფაქტორი −  სახელმწიფოს მიერ გატარებული ღონისძიებების საფუძველზე 
მიმზიდველი, ჯანსაღი და კონკურენტუნარიანი გარემოს ფორმირებაა;

სამართლებრივი ფაქტორისამართლებრივი ფაქტორი ქმნის ქვეყნის ტერიტორიაზე სამეწარმეო საქმიანობის განმახორციელებელი 
პირების უფლებებისა და კანონიერი ინტერესების დაცვის ხელშემწყობ გარანტიებს. 

გასულ წლებში საქართველოში ეკონომიკის ლიბერალიზაციის, ადმინისტრაციული 
ბარიერებისა და საგადასახადო ტვირთის შემცირების, სახელმწიფო სერვისების 
გაუმჯობესების, კორუფციასთან ბრძოლისა და სხვა მიმართულებებით მნიშვნელოვანი 
ეკონომიკური რეფორმები განხორციელდა, რომელთა მთავარი მიზანი  ბიზნესის კეთების და 
პირდაპირი უცხოური ინვესტიციებისთვის ხელსაყრელი გარემოს შექმნა იყო. ბიზნესგარემოს 
ზოგადი გაუმჯობესების მიუხედავად,  ქვეყნის წინაშე რიგი  გამოწვევები კვლავ აქტუალურია.2 
ზემოხსენებული რეფორმების განხორციელებისას, მნიშვნელოვანია ბიზნესომბუდსმენის, 
როგორც სამეწარმეო საქმიანობის განხორციელებასთან დაკავშირებული უფლებებისა და 
კანონიერი ინტერესების დაცვის გარანტორის, როლის გაძლიერება.

1 BDD
2 „საქართველოს სოციალურ-ეკონომიკური განვითარების სტრატეგიის „საქართველო 2020“ დამტკიცებისა და 
მასთან დაკავშირებული ზოგიერთი ღონისძიების თაობაზე“ საქართველოს მთავრობის 2014 წლის 17 ივნისის N400 
დადგენილება.

აუდიტის მიზანი და მთავარი კითხვები
აუდიტის მიზანია შეფასდეს, 2018-2021 წლებში რამდენად ეფექტიანად უზრუნველყო 
ბიზნესომბუდსმენმა საქართველოს ტერიტორიაზე პირის მიერ სამეწარმეო საქმიანობის 
განხორციელებასთან დაკავშირებული უფლებებისა და კანონიერი ინტერესების დაცვის 
ზედამხედველობა. 

აუდიტის მიზნის მისაღწევად პასუხი უნდა გაეცეს შემდეგ მთავარ კითხვებს და ქვეკითხვებს:

მთავარი კითხვებია: 

•	 რამდენად უზრუნველყოფს საქართველოს ბიზნესომბუდსმენი საქართველოს ტერიტორიაზე 
პირის მიერ სამეწარმეო საქმიანობის განხორციელებასთან დაკავშირებული უფლებებისა და 
კანონიერი ინტერესების დაცვის ზედამხედველობას?

•	 რამდენად პროდუქტიულია ბიზნესომბუდსმენის საქმიანობა საქართველოს 
კანონმდებლობასა და პრაქტიკაში ხარვეზების გამოვლენის მიზნით?

•	 რამდენად შედეგიანია ბიზნესომბუდსმენის მიერ განხორციელებული საინფორმაციო-
საკონსულტაციო საქმიანობა?

•	 აუდიტის ქვეკითხვებია:
•	 რამდენად დროული და ეფექტიანია ბიზნესომბუდსმენის მიერ სამეწარმეო საქმიანობის 

განმახორციელებელი პირების ინდივიდუალურ და ერთობლივ განცხადებებზე რეაგირება?
•	 ბიზნესომბუდსმენის მიერ ხორციელდება თუ არა ბიზნესის წინაშე არსებული პრობლემების 

იდენტიფიცირება კანონმდებლობასა და პრაქტიკაში ხარვეზების გამოვლენის გზით?
•	 ბიზნესომბუდსმენის მიერ რამდენად სრულყოფილად ხორციელდება საინფორმაციო-

საკონსულტაციო საქმიანობა?
•	 საქართველოს საერთო სასამართლოების სისტემაში ადმინისტრაციული 

სამართალწარმოებისას და საქართველოს საკონსტიტუციო სასამართლოში, რამდენად 
ეფექტიანად  ასრულებს ბიზნესომბუდსმენი სასამართლოს მეგობრის (Amicus Curiae) 
ფუნქციას?

აუდიტის მასშტაბი
აუდიტის ობიექტად განისაზღვრა საქართველოს ბიზნესომბუდსმენი, რომელიც ზედამხედველობს 
საქართველოს ტერიტორიაზე პირის მიერ სამეწარმეო საქმიანობის განხორციელებასთან 
დაკავშირებული უფლებებისა და კანონიერი ინტერესების დაცვას, ავლენს ადმინისტრაციული 
ორგანოს მიერ ამ უფლებებისა და კანონიერი ინტერესების დარღვევის ფაქტს და ამ კანონით 
დადგენილი წესით ხელს უწყობს პირის დარღვეული უფლებების აღდგენას.

აუდიტის პერიოდმა მოიცვა 2018-2021 წლები. 

აუდიტის მეთოდოლოგია
აუდიტის პროცესში გამოყენებულია შემდეგი მეთოდები: 

•	 საერთაშორისო პრაქტიკის გაცნობა და ანალიზი;
•	 სამართლებრივი ბაზისა და მარეგულირებელი ნორმების ანალიზი; 
•	 დოკუმენტური და სტატისტიკური ინფორმაციის ანალიზი; 
•	 შესწავლილ იქნა აუდიტის ობიექტის ფუნქციონირებისა და მართვის პროცედურები. 
•	 ინტერვიუები ბიზნესომბუდსმენის აპარატის წარმომადგენლებთან. 

აუდიტის კრიტერიუმები
აუდიტის ჩატარებისას გამოყენებულია შემდეგი კრიტერიუმები:

•	 „საქართველოს ბიზნესომბუდსმენის შესახებ“ საქართველოს კანონი;
•	 „საქართველოს სოციალურ-ეკონომიკური განვითარების სტრატეგიის „საქართველო 2020“ 

დამტკიცებისა და მასთან დაკავშირებული ზოგიერთი ღონისძიების თაობაზე“ საქართველოს 
მთავრობის 2014 წლის 17 ივნისის N400 დადგენილება;

•	 საქართველოს მთავრობის მიერ დამტკიცებული „2019-2022 წლებისათვის ქვეყნის 
ძირითადი მონაცემები და მიმართულებები“;

•	 საქართველოს ბიზნესომბუდსმენის წლიური ანგარიშები; 
•	 ევროპის სხვადასხვა ქვეყნის  ბიზნესომბუდსმენების საქმიანობის ანალიზი. 

ზოგადი ინფორმაცია
კონცეფციისა და თვით ტერმინის „ომბუდსმენის“ წარმოშობა 1809 წლით თარიღდება და 
ასოცირდება შვედეთში კანონებისა და სხვა სამართლებრივი აქტების დაცვაზე საპარლამენტო 
კონტროლის ცალკეული ინსტიტუტის ჩამოყალიბებასთან. ომბუდსმენის ინსტიტუტი 
თავდაპირველად საპარლამენტო, აღმასრულებელი ხელისუფლებისგან დამოუკიდებელი 
უნდა ყოფილიყო. ომბუდსმენის ინსტიტუტმა ფართო გავრცელება ჰპოვა მეორე მსოფლიო 
ომის შემდგომ პერიოდში, როდესაც ადამიანის უფლებების დაცვა უმთავრეს ამოცანად 
იქცა და თავად ომბუდსმენის ინსტიტუტი აღმასრულებელი ხელისუფლების საპარლამენტო 
კონტროლის ორგანოდან გარდაიქმნა მოქალაქეთა უფლებების დაცვის სახელმწიფო 
ორგანოდ.

XX საუკუნის 90-იანი წლებში ეკონომიკაში ბიზნესსექტორის როლის ზრდამ და 
ბიზნესსაზოგადოების უფლებების და ინტერესების დაცვის მოთხოვნამ, ხელი შეუწყო 
მეწარმეთა  სპეციალიზებული ომბუდსმენის ინსტიტუტის  −  ბიზნესომბუდსმენის გაჩენას. ამჟამად, 
ბიზნესომბუდსმენის ინსტიტუტი 100-ზე მეტ ქვეყანაშია შექმნილი. სხვადასხვა ქვეყანაში მათ 
განსხვავებული სახელწოდებები აქვთ და განსხვავდებიან თავიანთი უფლებამოსილების, 
ადგილისა და როლის მიხედვით,  სახელმწიფო ორგანოთა სისტემაში. ზოგიერთ ქვეყანაში, 
მეწარმეთა და ბიზნესსუბიექტების უფლებების დაცვის უფლებამოსილება სახელმწიფო 
ორგანოებთან ურთიერთობაში ადამიანის უფლებათა დაცვის ომბუდსმენებს ენიჭება, ცალკეულ 
ქვეყნებში კი თვითრეგულირებადი (დამოუკიდებელი) ბიზნესომბუდსმენები ფუნქციონირებენ 
გაერთიანებების, ბიზნესსტრუქტურების ასოციაციების ან სავაჭრო და სამრეწველო პალატების 
ფორმით (ესპანეთი, ავსტრია). უმეტეს შემთხვევაში, ისევე როგორც საქართველოში, მეწარმეთა 
უფლებების ომბუდსმენს დამოუკიდებელი სახელმწიფო უწყების სტატუსი გააჩნია.

2011 წელს გადასახადის გადამხდელთა უფლებებისა და კანონიერი ინტერესების დაცვის 
მიზნით, საქართველოს საგადასახადო კოდექსის3 საფუძველზე შეიქმნა საგადასახადო 
ომბუდსმენის ინსტიტუტი. მისი უფლებამოსილება, საქმიანობის ძირითადი პრინციპები და 
ფორმები განსაზღვრული იყო საქართველოს მთავრობის დადგენილებით.4 

საგადასახადო ომბუდსმენის უფლებამოსილებებში შედიოდა:

•	 საქართველოს ტერიტორიაზე გადასახადის გადამხდელთა უფლებებისა და კანონიერი 
ინტერესების დაცვის ზედამხედველობა; ასევე უფლებათა დარღვევების გამოვლენა და 
აღდგენაში ხელშეწყობა;

•	 გადასახადის გადამხდელთა უფლებების დაცვა ინდივიდუალურ ან/და ჯგუფურ საჩივრებზე 
რეაგირებით;

•	 კანონმდებლობაში ან/და პრაქტიკაში სისტემური ხარვეზების გამოვლენა და 
საგანმანათლებლო საქმიანობის განხორციელება.

2015 წლის 5 ივნისიდან, „საქართველოს ბიზნესომბუდსმენის შესახებ“ საქართველოს კანონით, 
საგადასახადო ომბუდსმენის ინსტიტუტმა საქმიანობა განაგრძო განახლებული სახელწოდებით 
და ფუნქციებით. ბიზნესომბუდსმენს თანამდებობაზე ნიშნავს საქართველოს პრემიერ-მინისტრი 

3 42-ე მუხლი.
4 2011 წლის 23 თებერვლის N92 დადგენილება.

საქართველოს პარლამენტის თავმჯდომარის თანხმობით. 

ბიზნესომბუდსმენი ზედამხედველობს საქართველოს ტერიტორიაზე პირის მიერ სამეწარმეო 
საქმიანობის განხორციელებასთან დაკავშირებული უფლებებისა და კანონიერი ინტერესების 
დაცვას, ავლენს ადმინისტრაციული ორგანოს მიერ ამ უფლებებისა და კანონიერი ინტერესების 
დარღვევის ფაქტს და კანონით დადგენილი წესით ხელს უწყობს პირის დარღვეული უფლებების 
აღდგენას.

პირის მიერ სამეწარმეო საქმიანობის განხორციელებასთან დაკავშირებული უფლებებისა და 
კანონიერი ინტერესების დაცვას ბიზნესომბუდსმენი ახორციელებს:

•	 ინდივიდუალურ და ერთობლივ განცხადებებზე რეაგირებით;
•	 საქართველოს კანონმდებლობაში და პრაქტიკაში ხარვეზების გამოვლენით;
•	 საინფორმაციო-საკონსულტაციო საქმიანობის განხორციელებით.

ბიზნესომბუდსმენი  თავისი კომპეტენციის ფარგლებში უფლებამოსილია:

•	 ადმინისტრაციული ორგანოდან გამოითხოვოს და მიიღოს ინფორმაცია/დოკუმენტი,  
გარდა კანონით გათვალისწინებული შემთხვევებისა;

•	 ადმინისტრაციულ ორგანოსთან გააფორმოს შეთანხმება ინფორმაციის/დოკუმენტის  
გაცვლისა და თანამშრომლობის შესახებ;

•	 სამსახურებრივი საჭიროებისათვის განმარტების/დასკვნის მისაღებად მიმართოს  
სპეციალისტს, სამეცნიერო ან/და საგანმანათლებლო დაწესებულებას;

•	 შექმნას სამუშაო ჯგუფი, რომლის შემადგენლობაში შეიძლება იყვნენ ადმინისტრაციული  
ორგანოს და კერძო სექტორის წარმომადგენლები;

•	 ცალკეულ შემთხვევებში საქართველოს საერთო სასამართლოების 
სისტემაში  ადმინისტრაციული სამართალწარმოებისას და საქართველოს საკონსტიტუციო  
სასამართლოში შეასრულოს სასამართლოს მეგობრის (Amicus Curiae) ფუნქცია.5

5 „საქართველოს ბიზნესომბუდსმენის შესახებ“ საქართველოს კანონის მე-6 მუხლი.

1. აუდიტის მიგნებები

1.1 ბიზნესომბუდსმენის აპარატის დებულების გარეშე საქმიანობა 

კანონის შესაბამისად, ბიზნესომბუდსმენის უფლებამოსილების განხორციელების უზრუნველსაყოფად, 
იქმნება ბიზნესომბუდსმენის აპარატი, რომლის სტრუქტურა და საქმიანობის წესი განისაზღვრება 
აპარატის დებულებით.6 როგორც წესი, დებულებაში ასახული უნდა იყოს სტრუქტურული 
ერთეულების ფუნქციები, მოვალეობები, ანგარიშვალდებულება, მუშაობის ზოგადი პრინციპები. 
ასევე აპარატის ძირითადი ამოცანაა ბიზნესომბუდსმენის საქმიანობის ანალიტიკური, 
ორგანიზაციული, იურიდიული, დოკუმენტური, საინფორმაციო, საფინანსო და მატერიალურ-
ტექნიკური უზრუნველყოფა.

2015 წლის 5 ივნისიდან  საგადასახადო ომბუდსმენის ინსტიტუტმა საქმიანობა განაგრძო 
განახლებული სახელწოდებით და ფუნქციებით.7 მიუხედავად კანონმდებლობის მოთხოვნისა, 
დღემდე არ არის დამტკიცებული დებულება, რომლითაც უნდა განსაზღვრულიყო აპარატის 
სტრუქტურა და საქმიანობის წესი. 

აღსანიშნავია, რომ ბიზნესომბუდსმენის აპარატის განმარტებით, დებულების არარსებობას 
მათ საქმიანობაზე მნიშვნელოვანი უარყოფითი გავლენა არ მოუხდენია.

დასკვნა
დებულების არარსებობის გამო, შეუძლებელია შეფასდეს აპარატის საქმიანობა, სტრუქტურა, 
თანამშრომელთა შორის უფლება-მოვალეობების გადანაწილება და რამდენად ეფექტიანად 
ხორციელდება არსებული  საკადრო რესურსის გამოყენება. 

რეკომენდაცია:
აპარატის და შესაბამისად, საკადრო რესურსების ეფექტიანად გამოყენების მიზნით, 
მიზანშეწონილია შემუშავდეს და დამტკიცდეს ბიზნესომბუდსმენის აპარატის დებულება, 
სადაც მკაფიოდ გაიწერება სტრუქტურული ერთეულების ფუნქციები, მოვალეობები, 
ანგარიშვალდებულება და მუშაობის ზოგადი პრინციპები.  

6 „საქართველოს ბიზნესომბუდსმენის შესახებ“ საქართველოს კანონის მე-7 მუხლი.
7 „საქართველოს ბიზნესომბუდსმენის შესახებ“ საქართველოს კანონი.

1.2  ბიზნესსუბიექტების განცხადებებზე რეაგირების ნაკლოვანებები

1.2.1 განცხადებების დროულად განხილვის ხარვეზები

კანონმდებლობის8 შესაბამისად, პირი უფლებამოსილია მატერიალური ან ელექტრონული 
ფორმით9 წარუდგინოს განცხადება ბიზნესომბუდსმენს, თუ განცხადებაში მითითებული 
ადმინისტრაციული ორგანოს გადაწყვეტილება/ქმედება უშუალოდ ახდენს გავლენას მის 
უფლებებსა და კანონიერ ინტერესებზე. განცხადება განხილულ უნდა იქნეს მისი რეგისტრაციიდან 
30 კალენდარული დღის ვადაში და შედეგები ეცნობოს განმცხადებელს.       

ზოგიერთ შემთხვევაში აპარატის მიერ სრულყოფილად ვერ იქნა წარმოდგენილი 
დაინტერესებული პირების განცხადებები, რომლებიც შესაძლებელია ეხებოდეს მათი 
სამეწარმეო საქმიანობის განხორციელებასთან დაკავშირებული უფლებებისა და კანონიერი 
ინტერესების ადმინისტრაციული ორგანოების მხრიდან დარღვევის ფაქტებს; ასევე ვერ 
იქნა  წარმოდგენილი რეაგირების შედეგების  შესახებ განმცხადებლებისათვის გაგზავნილი 
წერილობითი პასუხები. 

აპარატის განმარტებით, ბიზნესსუბიექტების მიმართვები და მათზე პასუხი ზეპირი 
კომუნიკაციითაც ხორციელდებოდა. შესაბამისად, ვერ მივიღეთ საკმარისი დოკუმენტური 
რწმუნება, აპარატის მიერ მიღებულ განცხადებებზე დროული და სრულყოფილი რეაგირების 
შესახებ.  

ბიზნესომბუდსმენის  მიერ  განცხადებებზე რეაგირების მექანიზმის ხარვეზებზე მიუთითებს ის 
ფაქტიც, რომ 2018-2021 წლებში დარეგისტრირებული 1,431 განცხადებებიდან 77-ს10 დღემდე 
მინიჭებული აქვს  სტატუსი − „მიმდინარე“, რაც გულისხმობს, რომ განხილვის პროცესი არ 
არის დასრულებული. 

აღსანიშნავია, რომ აუდიტის მიმდინარეობის ეტაპზე აპარატის მიერ განხორციელდა 
ბიზნესსუბიექტების მიერ წარდგენილი განცხადებების სტატუსების განახლება და მიენიჭათ 
სტატუსი  − „დასრულებული“. აპარატის განმარტებით,  ეს გამოწვეული იყო საქმის გარემოებების 
ცვლილებით, რაც დადგინდა განმცხადებლებთან და ადმინისტრაციულ ორგანოებთან ზეპირი 
კომუნიკაციით. აღნიშნულის თაობაზე სათანადო დოკუმენტური დასაბუთებები ვერ იქნა 
წარმოდგენილი. 

დასკვნა
რიგ შემთხვევებში აპარატი სრულყოფილად არ ახორციელებდა მიღებული  მიმართვების 
და რეაგირებისთვის კანონმდებლობით დადგენილი ვადების დაცვის დოკუმენტურად 
დადასტურებას, რაც ხელს უშლის  ბიზნესომბუდსმენის საქმიანობის ეფექტიანობის შეფასებას.

8 „საქართველოს ბიზნესომბუდსმენის შესახებ“ საქართველოს კანონის  მე- 8 მუხლის მე-2, მე-7  და მე-13 პუნქტები.
9 ბიზნესომბუდსმენის ვებგვერდისა (https://businessombudsman.ge)  და my.gov.ge-ს ელექტრონული პორტალების 
საშუალებით.
10 2018 - 6, 2019 - 3, 2020 - 52, 2021 - 16.

1.2.2  განცხადებების მიღების ელექტრონული პორტალის ტექნიკური ხარვეზები

მსოფლიო ბანკის ჯგუფის  საერთაშორისო საფინანსო კორპორაციის (IFC) საკონსულტაციო 
პროექტის მხარდაჭერით, 2018 წლის 1 ივნისიდან  აპარატში ფუნქციონირება დაიწყო 
განცხადებების მიღების ელექტრონულმა პორტალმა,11 რომელიც მეწარმეებს საშუალებას 
აძლევს დაუკავშირდნენ ბიზნესომბუდსმენის ოფისს ელექტრონულად. პორტალის მიზანია 
მიმართვიანობის პროცედურების და განცხადებებზე რეაგირების პროცესის გამარტივება. 

ტექნიკური გაუმართაობის გამო, პორტალი ფუნქციონირებს ხარვეზებით, კერძოდ:  

•	 დარეგისტრირებული პირის მიერ, განმეორებით განცხადების წარმოდგენის შემთხვევაში, 
აუცილებელია ყველა ველის თავიდან შევსება; 

•	 ბუნდოვანია პასუხების დადასტურების და სატელეფონო ზარების ფუნქცია; 
•	 ვერ ხორციელდება ზეპირი კომუნიკაციით დასრულებული განცხადების ჩამოწერა; 
•	 ვერ ხერხდება „საქმის სტატუსის“ ცვლილება; 
•	 პორტალს არ აქვს კურატორი მოადგილის ვიზირების ფუნქცია; 
•	 საძიებო სისტემის გაუმართაობის გამო, ვერ ხერხდება საქმეების იდენტიფიცირება/

დალაგება შემსრულებლის მიხედვით; 
•	 შეუძლებელია Eflow-სთან დაკავშირება და ა.შ.

დასკვნა
პორტალის არასრულყოფილი ფუნქციონირების გამო, ვერ იქნა მიღწეული მისი შექმნის 
მიზანი, კერძოდ, ვერ გამარტივდა მეწარმეების პრობლემების ბიზნესომბუდსმენამდე მიტანის 
პროცესი და შესაბამისად, ვერ გაიზარდა კომუნიკაციის  ეფექტიანობა.

რეკომენდაცია
ბიზნესსუბიექტების მიერ წარმოდგენილი განცხადებების მიღების,  მათი განხილვის შედეგად  
მიღებული გადაწყვეტილების წარდგენის პროცესის სრულყოფილად წარმართვის მიზნით, 
მიზანშეწონილია ბიზნესომბუდსმენის აპარატმა დანერგოს ელექტრონული მართვის ისეთი 
პროგრამა, რომელშიც ინტეგრირებული იქნება ყველა საჭირო ფუნქცია.  

11 portal.businessombudsman.ge  

1.3  განცხადებების განხილვის შედეგები

1.3.1 დოკუმენტურად დაუდასტურებელი გაცემული რეკომენდაციები და შუამდგომლობები

განცხადების განხილვის შედეგებიდან გამომდინარე, ბიზნესომბუდსმენი გასცემს 
რეკომენდაციას ან შუამდგომლობას. რეკომენდაცია გაიცემა მეწარმე სუბიექტის უფლებების 
დარღვევის გამოვლენის შემთხვევაში, ადმინისტრაციულ ორგანოს მიერ  ამ უფლების 
აღდგენის ღონისძიებათა განსახორციელებლად, ხოლო შუამდგომლობა საქართველოს 
კანონმდებლობით გათვალისწინებული ისეთი ღონისძიებების განსახორციელებლად, 
რომელიც მიმართულია პირის სამეწარმეო საქმიანობასთან დაკავშირებული უფლებებისა და 
კანონიერი ინტერესების დაცვისთვის. მათი ეფექტიანი აღსრულებისა და შესაბამისად აპარატის 
გამართული ფუნქციონირებისათვის, აუცილებელია ინსტიტუციური მეხსიერების არსებობა, 
რომელიც უნდა ჩამოყალიბდეს რეკომენდაცია/შუამდგომლობის დოკუმენტირებით. 

ზოგიერთ შემთხვევაში  ვერ იქნა წარმოდგენილი მიღებულ მიმართვებზე ბიზნესომბუდსმენის 
მიერ  კანონმდებლობით განსაზღვრული რეაგირების ღონისძიებების დამადასტურებელი 
დოკუმენტაცია. კერძოდ, არ გაცემულა არც რეკომენდაცია და არც შუამდგომლობა.

აპარატის მიერ წარმოდგენილი ინფორმაციით:

•	 დახმარება გაეწია ერთ-ერთ კომპანიას, რომელიც ახორციელებდა12 არაქისის 
ნედლეულის იმპორტს ჩინეთიდან და მისი გადამუშავებით მიღებული პროდუქტის (მიწის 
თხილი) პირველად მიწოდებას, თუმცა ვერ იქნა წარმოდგენილი კომპანიის განცხადება და 
ადმინისტრაციულ ორგანოსთან კომუნიკაციის დამადასტურებელი დოკუმენტური მასალა, 
ვინაიდან  საკითხი მოგვარდა საბაჟოსთან განხორციელებული სატელეფონო კომუნიკაციის 
შედეგად; 

•	 სალიზინგო კომპანიების სახელზე გამოწერილი საპატრულო ჯარიმების,  საჯარიმო ქვითრების 
არასარეგისტრაციო მისამართებზე გაგზავნისა და  ლიზინგის უფლების რეგისტრაციასთან 
დაკავშირებულ საკითხებზე ადმინისტრაციულ ორგანოებთან ურთიერთობაში მხარდაჭერის 
მიზნით,  ასოციაციამ13 განცხადებით მიმართა ბიზნესომბუდსმენს. აპარატის განმარტებით, 
წარმოდგენილი განცხადების საფუძველზე   შედგა კომუნიკაცია შესაბამის  უწყებებთან, 
რომლის შედეგად  აღნიშნული  საკითხები დარეგულირდა,  თუმცა ვერ იქნა წარმოდგენილი 
სამეწარმეო საქმიანობის განხორციელებასთან დაკავშირებული უფლებებისა და 
კანონიერი ინტერესების დაცვის მიზნით ადმინისტრაციული ორგანოსთვის  წარდგენილი 
შუამდგომლობა/რეკომენდაცია,  ასევე ვერ იქნა  წარმოდგენილი ბიზნესსუბიქტთან 
და ადმინისტრაციულ ორგანოსთან  კომუნიკაციის დამადასტურებელი წერილობითი 
დოკუმენტაცია; 

•	 აპარატის ინფორმაციით, ბიზნესსუბიექტთან14  შედგა შეხვედრა, სადაც მოითხოვეს 
დარიცხული თანხების მართლზომიერების გარკვევაში დახმარება. აპარატის განმარტებით,   
შემოსავლების სამსახურთან შედგა ზეპირი კომუნიკაცია და გადაწყდა დავების 
განხილვის საბჭოში ბიზნესსუბიექტის მოთხოვნის მხარდაჭერა, თუმცა აპარატის მიერ 
ვერ იქნა წარმოდგენილი განცხადებაზე რეაგირების დამადასტურებელი დოკუმენტაცია 
(შუამდგომლობა/რეკომენდაცია);

12 შპს „სოლარი“.
13 ა(ა)იპ - სალიზინგო კომპანიების ასოციაცია.  
14 შპს „ბევრილი ჯგუფი“.

•	 ბიზნესსუბიექტი15 განცხადებით ითხოვდა შემოსავლების სამსახურთან მიმდინარე 
საგადასახადო დავის დროულად დასრულებაში დახმარებას. აპარატის განმარტებით, 
შედგა კომუნიკაცია ფინანსთა სამინისტროსთან არსებული დავების განხილვის საბჭოსთან 
და ეთხოვა კომპანიის საჩივრის განხილვა შემჭიდროებულ ვადაში.  აპარატის მიერ ვერ 
იქნა წარმოდგენილი განცხადებაზე რეაგირების დამადასტურებელი დოკუმენტაცია 
(შუამდგომლობა/რეკომენდაცია).

დასკვნა 
აპარატის მიერ მიღებულ მიმართვებზე ბიზნესომბუდსმენის რეაგირება, რეკომენდაციის 
ან შუამდგომლობის გაცემა რიგ შემთხვევებში დოკუმენტურად არ დასტურდება, რაც 
ვერ უზრუნველყოფს აპარატში ინსტიტუციური მეხსიერების არსებობას და ხელს უშლის 
საკითხებისადმი სისტემურ მიდგომას. 

რეკომენდაცია
მიღებული გადაწყვეტილებების ეფექტიანი აღსრულების, ინსტიტუციური მეხსიერების 
ჩამოყალიბების  და შესაბამისად აპარატის გამართული ფუნქციონირების მიზნით, 
ბიზნესომბუდსმენის აპარატმა დანერგოს კონტროლის შესაბამისი მექანიზმები, რომელიც 
უზრუნველყოფს გაცემული რეკომენდაციებისა და შუამდგომლობების სათანადო დოკუმენტურ 
დადასტურებას. 

1.4 რეკომენდაციების შესრულების მონიტორინგის ნაკლოვანებები

რეკომენდაციის სრულად ან ნაწილობრივ გაუთვალისწინებლობის შემთხვევაში, შესაბამისი 
ადმინისტრაციული ორგანო მისი მიღებიდან 30 კალენდარული დღის ვადაში წერილობით 
აცნობებს ბიზნესომბუდსმენს და წარუდგენს სათანადო დასაბუთებას.

ბიზნესომბუდსმენი უნდა  ახორციელებდეს ადმინისტრაციული ორგანოსთვის გაგზავნილი 
რეკომენდაციის  შესრულების მონიტორინგს, რისთვისაც  იგი  უფლებამოსილია  შესაბამისი  
ადმინისტრაციული   ორგანოდან გამოითხოვოს შესაბამისი დოკუმენტაცია.16 

ბიზნესომბუდსმენის საქმიანობის ეფექტიანობის ინდიკატორს წარმოადგენს მისი  
შუამდგომლობების და გაცემული რეკომენდაციების  გათვალისწინება ადმინისტრაციული 
ორგანოების მიერ. 

ქვემოთ ცხრილში წარმოდგენილია 2018-2021 წლებში ბიზნესსუბიექტების მიმართვიანობის და  
გაცემული შუამდგომლობის/რეკომენდაციების (მათ შორის, დაკმაყოფილებული) რაოდენობრივი 
ანალიზი: 

15 შპს „ექსკალიბური“.
16 „საქართველოს ბიზნესომბუდსმენის შესახებ“ საქართველოს კანონის  მე-8 მუხლის მე-14 და მე-15  პუნქტები.

ცხრილი ცხრილი 

წელი
ბიზნეს 

სუბიექტების 
მიმართვიანობა

გაცემული 
შუამდგომლობა და 

რეკომენდაცია

დაკმაყოფილებული 
შუამდგომლობა და 

რეკომენდაცია

პროცენტული 
თანაფარდობა 

გაცემულ და 
დაკმაყოფილებულს 

შორის
2018 316 99 81 82
2019 305 115 80 70
2020 59117 24 11 45
2021 219 42 27 62

აპარატის მიერ რიგ შემთხვევებში ვერ იქნა წარმოდგენილი ადმინისტრაციული ორგანოს 
წერილობითი პასუხები რეკომენდაციების ნაწილობრივ ან სრულად გაუთვალისწინებლობის  
შესახებ, სათანადო დასაბუთებით. შესაბამისად,  გაურკვეველია რის საფუძველზე მიიღეს 
ადმინისტრაციულმა ორგანოებმა გადაწყვეტილებები. 

აპარატის მიერ წარმოდგენილი ინფორმაციით, სამსახური    რეკომენდაციის შესრულების 
მონიტორინგის პროცესში აქტიურ კომუნიკაციაშია როგორც ადმინისტრაციულ ორგანოსთან, 
ასევე მეწარმე სუბიექტთან, თუმცა მიღებული განმარტებით, უმეტეს შემთხვევაში, 
კომუნიკაცია შედგა არა წერილობითი, არამედ ზეპირი ფორმით. აღსანიშნავია, რომ 
გაცემული რეკომენდაციების შესრულების მონიტორინგის მიზნებისთვის ინფორმაციის და/ან 
დოკუმენტაციის გამოთხოვის პრაქტიკა არ გამოიყენება. ამდენად, ბიზნესომბუდსმენის მიერ 
გაცემული რეკომენდაციების და/ან შუამდგომლობების შესრულების მდგომარეობა  („სტატუსი“) 
დოკუმენტურად  არ დასტურდება.

დასკვნა
ბიზნესომბუდსმენის მიერ გაცემული რეკომენდაციების შესრულების მონიტორინგის პროცესი 
დოკუმენტურად ვერ დასტურდება, რაც რეკომენდაციების შესრულების კონტროლის 
მექანიზმების ნაკლოვანებაზე მიუთითებს.

რეკომენდაცია
ბიზნესომბუდსმენის მიერ გაცემული რეკომენდაციების მონიტორინგის პროცესზე  კონტროლის 
მექანიზმების გასაუმჯობესებლად, მიზანშეწონილია შესაფერისად დადოკუმენტირდეს 
გაცემული რეკომენდაციების შესრულების მდგომარეობა.

17 საქართველოს ბიზნესომბუდსმენის 2020 წლის საქმიანობის ანგარიშის მიხედვით,  აპარატში დარეგისტრირდა 
1253 საკითხი. აპარატი განმარტავს, რომ 1253 საკითხიდან 591  საკითხი შეეხება ე.წ. ბიზნესქეისებს, ხოლო 
დანარჩენი 662 საკითხი ეხებოდა covid 19-ის პანდემიის დროს არსებულ სხვადასხვა შეზღუდვებს/გამოწვევებს.

1.5  საინფორმაციო-საკონსულტაციო საქმიანობის ნაკლოვანებები

სამეწარმეო საქმიანობის განხორციელებასთან დაკავშირებული უფლებებისა და კანონიერი 
ინტერესების დარღვევის თავიდან ასაცილებლად, ბიზნესომბუდსმენი ახორციელებს 
საინფორმაციო-საკონსულტაციო საქმიანობას, მათ შორის, საინფორმაციო ვიდეორგოლების 
გავრცელებით, სემინარებისა და შეხვედრების გამართვით, სასწავლო ვიზიტებით და 
სპეციალისტების მოწვევით. 

ბიზნესომბუდსმენის საქმიანობის ცნობადობის და აქტივობის ძირითადი კომპონენტია სამიზნე 
ჯგუფებთან ინტენსიური კომუნიკაცია, სხვადასხვა ტიპის კვლევით მათი მოლოდინებისა 
და საჭიროებების განსაზღვრა, რაც ბიზნესთან ურთიერთობის გაუმჯობესებას, კრიზისული 
სიტუაციების მართვას, პრევენციული საქმიანობის წარმართვასა და გაუთვალისწინებელი 
სიტუაციების მინიმუმამდე დაყვანას ემსახურება.

გამოვლინდა, რომ ბიზნესომბუდსმენის აპარატს არ გააჩნია ინფორმაცია ბიზნესსექტორში 
მისი საქმიანობის და უფლებამოსილების ცნობადობის შესახებ.

ბიზნესსექტორში ცნობადობის ნაკლებობით შეიძლება აიხსნას ის ფაქტი, რომ გარკვეულ 
შემთხვევაში ბიზნესომბუდსმენს მიმართავენ ისეთ საკითხებზე, რომლებიც სცილდება მის 
კომპეტენციას, მაგალითად: 

•	 დავა ორ ბიზნესსუბიექტს შორის; 
•	 დავა ფიზიკურ პირსა და კერძო ბიზნესსუბიექტს შორის; 
•	 ფიზიკური პირის თხოვნა სესხის გასტუმრების საკითხთან დაკავშირებით დახმარების 

შესახებ; 
•	 შუამდგომლობა ბანკთან  სესხის ყოველთვიური გადასახადის გადავადებაზე; 
•	 კერძო იპოთეკარის სესხის გადახდისგან გათავისუფლება და ა.შ.

2018-2021 წლებში ასეთი მიმართვების რაოდენობამ საერთო მიმართვიანობის 12,8% შეადგინა. 
მიღებული განმარტებით, აღნიშნული გამოწვეული იყო პანდემიის დროს სხვადასხვა უწყებების 
ქოლ-ცენტრების მიერ მოქალაქეების ბიზნესომბუდსმენის აპარატში  გადამისამართებით.

დასკვნა
2018-2021 წლებში ბიზნესომბუდსმენის აპარატის მიერ არ განხორციელებულა საკმარისი 
ღონისძიებები მისი საქმიანობის ცნობადობის ამაღლების მიზნით, რაც გავლენას ახდენს 
ბიზნესომბუდსმენის საქმიანობის ეფექტიანობაზე.

რეკომენდაცია
სამიზნე ჯგუფების საჭიროებების განსაზღვრის, კრიზისული სიტუაციების მართვის, პრევენციული 
საქმიანობის ეფექტიანად წარმართვისა და გაუთვალისწინებელი სიტუაციების მინიმუმამდე 
დაყვანის მიზნით, აპარატმა შეიმუშაოს ღონისძიებების ისეთი გეგმა, რომლებიც ხელს შეუწყობს 
ბიზნესომბუდსმენის უფლებამოსილების და საქმიანობის ძირითადი პრინციპების შესახებ  
ცნობადობის ამაღლებას

აუდიტორთა ხელმოწერა:აუდიტორთა ხელმოწერა:
სახელი, გვარისახელი, გვარი

ხელმოწერახელმოწერა

ლაშა ჭანტურიშვილი        ლაშა ჭანტურიშვილი        
წამყვანი აუდიტორი, ჯგუფის ხელმძღვანელი     

მერაბ ზაიცევი    მერაბ ზაიცევი    
წამყვანი აუდიტორი

პაპუნა ხოფერია        პაპუნა ხოფერია        
წამყვანი აუდიტორი

ბორის მჭედლიშვილი        ბორის მჭედლიშვილი        
უფროსი აუდიტორი

